
Монгол Улсын Их Хурлын 2020 оны намрын ээлжит чуулганы
Боловсрол, соёл, шинжлэх ухаан, спортын байнгын хорооны
2021 оны 01 дүгээр сарын 26-ны өдөр /Мягмар гараг/-ийн
хуралдааны товч тэмдэглэл
 

Боловсрол, соёл, шинжлэх ухаан, спортын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав. 
 

Ирвэл зохих 18 гишүүнээс 11 гишүүн хүрэлцэн ирж, 61.1 хувийн ирцтэйгээр хуралдаан 10 цаг 27 минутад Төрийн ордны “Жанжин Д.Сүхбаатар” танхимд эхлэв. 
 

Чөлөөтэй: А.Адъяасүрэн, Д.Өнөрболор, Т.Энхтүвшин;

Эмнэлгийн чөлөөтэй: Н.Учрал.
 

Нэг.Музейн тухай хуулийн төсөл болон хамт өргөн мэдүүлсэн бусад хуулийн төслүүд /Засгийн газар 2020.05.01-ний өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Соёлын сайдын албан үүргийг түр орлон гүйцэтгэгч С.Чулуун, Соёлын дэд сайд М.Батбаяр, мөн яамны Соёлын өвийн газрын дарга Б.Даваацэрэн, Хууль, эрх зүйн хэлтсийн дарга Г.Ганбат, мөн хэлтсийн мэргэжилтэн С.Батцэцэг, Соёлын өвийн үндэсний төвийн захирал Г.Энхбат, Олон улсын музейн зөвлөлийн Монголын Үндэсний хорооны дарга Д.Бумаа, Засгийн газрын хэрэгжүүлэгч агентлаг Соёл, урлагийн газрын Соёлын өвийн хэлтсийн дарга Ч.Нацагням, Шинжлэх ухааны академийн Археологийн хүрээлэнгийн захирлын албан үүргийг түр орлон гүйцэтгэгч Г.Рэгзэн, Музейн ахмад зүтгэлтэн н.Цэндмаа, Соёл, урлагийн их сургуулийн Соёл, урлаг судлалын хүрээлэнгийн Соёлын өвийн судлалын тасгийн дарга Ж.Мяндас нар оролцов.
 
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ш.Ариунжаргал, мөн газрын Байнгын хорооны асуудал хариуцсан хэлтсийн Боловсрол, соёл, шинжлэх ухаан, спортын байнгын хороо хариуцсан ахлах зөвлөх Л.Лхагвасүрэн, референт Н.Монголмаа, Хяналт шалгалт, үнэлгээний газрын Хяналт шалгалтын хэлтсийн зөвлөх О.Цолмон нар байлцав.

Төслүүдийг эцсийн хэлэлцүүлэгт бэлтгэсэн талаар ажлын хэсгийн танилцуулгыг Улсын Их Хурлын гишүүн Б.Жаргалмаа танилцуулав. 

Танилцуулгатай холбогдуулан Улсын Их Хурлын гишүүн Ё.Баатарбилэг, Г.Мөнхцэцэг, П.Анужин нарын тавьсан асуултад Соёлын сайдын албан үүргийг түр орлон гүйцэтгэгч С.Чулуун, Соёлын дэд сайд М.Батбаяр, мөн яамны Соёлын өвийн газрын дарга Б.Даваацэрэн нар хариулж, тайлбар хийв.
Ажлын хэсгээс гаргасан зарчмын зөрүүтэй саналын томьёоллоор санал хураалт явуулав. 

Ж.Мөнхбат: Төслийн 9 дүгээр зүйлийн 9.1 дэх хэсгийн “Монгол Улсын харьяат” гэснийг хасах гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн Ё.Баатарбилэг, С.Чинзориг, Б.Баярсайхан нар үг хэлэв. 

Зөвшөөрсөн:
  4

Татгалзсан:

10

Бүгд:


14

28.6 хувийн саналаар дэмжигдсэнгүй.

Монгол Улсын Их Хурлын чуулганы хуралдааны дэгийн тухай хуулийн 36.5, Төсвийн тухай хуулийн 6.2.5-д заасны дагуу Ажлын хэсгээс гаргасан зарчмын зөрүүтэй саналын томьёоллоор санал хураалт явуулав. 

Ж.Мөнхбат: Төсөлд доор дурдсан агуулгатай 20 дугаар зүйл нэмэх:

“20 дугаар зүйл. Хууль хүчин төгөлдөр болох.

20.1.Энэ хуулийн 9 дүгээр зүйлийн 9.4 дэх хэсэг болон 15 дугаар зүйлийн 15.3 дахь хэсгийг 2022 оны 01 дүгээр сарын 01-ний өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн С.Чинзориг, Г.Мөнхцэцэг, Ё.Баатарбилэг, Б.Жаргалмаа нар үг хэлж, Соёлын сайдын албан үүргийг түр орлон гүйцэтгэгч С.Чулуун тайлбар хийв. 

Зөвшөөрсөн:
10
Татгалзсан:

  4
Бүгд:


14

71.4 хувийн саналаар дэмжигдлээ.

Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.3-т заасны дагуу Ажлын хэсгээс гаргасан зарчмын зөрүүтэй саналын томьёоллоор санал хураалт явуулав. 

Ж.Мөнхбат: Төслийн 8 дугаар зүйлийн 8.3 дахь хэсгийн “хамтран” гэснийг “зөвшилцөн” гэж өөрчлөх гэсэн саналыг дэмжье гэсэн санал хураалт явуулъя.
Зөвшөөрсөн:
12

Татгалзсан:

  2

Бүгд:


14

85.7 хувийн саналаар дэмжигдлээ.

Ж.Мөнхбат: Улсын Их Хурлын гишүүн Г.Мөнхцэцэгийн гаргасан, Төслийн 15 дугаар зүйлийн 15.3 дахь хэсгийн “арав” гэснийг “найм” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:
  8

Татгалзсан:

  6

Бүгд:


14

57.1 хувийн саналаар дэмжигдлээ.


Байнгын хорооноос гарах танилцуулгыг Улсын Их Хурлын гишүүн Х.Ганхуяг Улсын Их Хурлын чуулганы нэгдсэн хуралдаанд танилцуулахаар тогтов. 
Хуралдаан 53 минут үргэлжилж, 18 гишүүнээс 14 гишүүн хүрэлцэн ирж, 77.8 хувийн ирцтэйгээр 11 цаг 20 минутад өндөрлөв. 

Ц.АЛТАН-ОД
МОНГОЛ УЛСЫН ИХ ХУРЛЫН
2020 ОНЫ НАМРЫН ЭЭЛЖИТ ЧУУЛГАНЫ 
БОЛОВСРОЛ, СОЁЛ, ШИНЖЛЭХ УХААН, СПОРТЫН 
БАЙНГЫН ХОРООНЫ 2021 ОНЫ 01 ДҮГЭЭР САРЫН 26-НЫ ӨДӨР 
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Ж.Мөнхбат: Ирц 9 гишүүн ирсэн байна. А.Адьяасүрэн гишүүн, Б.Баярсайхан гишүүн, Х.Ганхуяг гишүүн, Г.Мөнхцэцэг, Д.Өнөрболор, Ж.Чинбүрэн, Т.Энхтүвшин нарын гишүүд хуралдаа ирнэ үү? Ирц бүрдүүлнэ. 
Т.Энхтүвшин гишүүн, Д.Өнөрболор гишүүн, А.Адъяасүрэн гишүүн чөлөө авсан байгаа юм байна шүү. Албан ёсоор хүсэлт тавьж. 
Н.Учрал гишүүн өвчтэй. Бусад гишүүд ирж ирц бүрдүүлье. 

Ирц бүрдэхгүй бол Улсын Их Хурлын дэгийн тухай хуулийн дагуу гишүүдийг нэр, тойргоор нь дуудаж зарладаг шинэ дэгтэй болсон байгаа. Сануулъя. 
Ирц хүрсэн учраас өнөөдрийн хуралдаанаа эхлүүлье. Байнгын хорооны хуралдааны танхимд П.Анужин гишүүн, Г.Дамдинням гишүүн, Б.Жаргалмаа гишүүн, С.Чинзориг гишүүн, Ё.Баатарбилэг гишүүн, Ч.Ундрам гишүүн, Ц.Мөнхцэцэг гишүүн, Б.Баярсайхан гишүүн, Г.Амартүвшин гишүүн, Т.Аубакир гишүүн хүрэлцэн ирсэн. Ирц бүрдсэн байна. 
Өнөөдрийн хуралдаанаар хэлэлцэх асуудлаа танилцуулъя. 
Нэгдүгээрт. Музейн тухай хуулийн төсөл болон хамт өргөн мэдүүлсэн бусад хуулийн төслийг эцсийн хэлэлцүүлэгт бэлтгэх тухай асуудал.

Хоёрдугаарт. Бусад бусад асуудал гэсэн хоёр асуудал орж байна. Бусад асуудлын хүрээнд Ажлын хэсгийн бүрэлдэхүүнийг өөрчлөх асуудал байж байгаа. 
Хэлэлцэх асуудалтай холбоотой саналтай гишүүд байна уу? Алга байна. Хэлэлцэх асуудалдаа оръё.

Нэг.Музейн тухай хуулийн төсөл болон хамт өргөн мэдүүлсэн бусад хуулийн төслүүд /Засгийн газар 2020.05.01-ний өдөр өргөн мэдүүлсэн, эцсийн хэлэлцүүлэг/

Ажлын хэсэг хүрэлцэн ирсэн. Соёлын сайдын үүрэг гүйцэтгэгч С.Чулуун, Соёлын дэд сайд М.Батбаяр, Ш.Ариунжаргал Хууль, эрх зүйн газрын зөвлөх, Б.Даваацэрэн Соёлын яамны Соёлын өвийн газрын дарга, Г.Ганбат Соёлын яамны Хууль, эрх зүйн хэлтсийн дарга, С.Батцэцэг Соёлын яамны Хууль, эрх зүйн хэлтсийн мэргэжилтэн, Г.Энхбат Соёлын өвийн үндэсний төвийн захирал, Д.Бумаа Олон улсын музейн зөвлөлийн Монголын Үндэсний хорооны дарга, Ч.Нацагням Засгийн газрын хэрэгжүүлэгч агентлаг Соёл, урлагийн газрын Соёлын өвийн хэлтсийн дарга, Г.Рэгзэн Шинжлэх ухааны академийн Археологийн хүрээлэнгийн захирлын үүргийг түр орлон гүйцэтгэгч, н.Цэндмаа Музейн ахмад зүтгэлтэн, Ж.Мяндас Соёл, урлагийн их сургуулийн Соёл, урлаг судлалын хүрээлэнгийн Соёлын өвийн судлалын тасгийн дарга, Ажлын дээд хэсгийн ахлагч, Боловсрол, соёл, шинжлэх ухаан, спортын байнгын хороо хариуцсан ахлах зөвлөх Л.Лхагвасүрэн нарын бүрэлдэхүүнтэй ажлын дэд хэсэг ирсэн байна. 
Дэд хэсгийг Соёлын дэд сайд М.Батбаяр сайд ахалж байгаа юм байна. 
Хуралдаанд хуулийн төслийг эцсийн хэлэлцүүлэгт бэлтгэсэн тухай танилцуулгыг Улсын Их Хурлын гишүүн Ч.Ундрам танилцуулна. Б.Жаргалмаа гишүүн танилцуулах юм байна. Б.Жаргалмаа гишүүнийг микрофонд урьж байна. 
Б.Жаргалмаа: Та бүхнийхээ өдрийн амгаланг айлтгая. 
Музейн тухай хуулийн төсөл, хамт өргөн мэдүүлсэн бусад хуулийн төслийг эцсийн хэлэлцүүлэгт бэлтгэсэн талаарх ажлын хэсгийн танилцуулга. 
Байнгын хорооны дарга, эрхэм гишүүд ээ, 
Монгол Улсын Засгийн газраас өргөн мэдүүлсэн Музейн тухай хуулийн төсөл болон холбогдох хуулийн төслүүдийн анхны хэлэлцүүлгийг 2021 оны 01 дүгээр сарын 20-ны өдрийн Улсын Их Хурлын чуулганы нэгдсэн хуралдаанаар хэлэлцэн шийдвэрлэж, эцсийн хэлэлцүүлэгт бэлдүүлэхээр Боловсрол, соёл, шинжлэх ухаан, спортын байнгын хороонд шилжүүлсэн. 
Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.1-д нэгдсэн хуралдаанаар анхны хэлэлцүүлэг явуулах үед төслийн зарим зүйл, заалтыг гүйцээн боловсруулах чиглэл хуралдаан дарлагчдаас өгсний дагуу 16 хүртэлх насны хүүхэд музейн үзүүллэгийн танхимаар үнэ төлбөргүй үйлчлүүлэх бөгөөд үйлчилгээ үзүүлсэнтэй холбогдох зардлыг хувийн музейд нөхөн олгох, музейн үзмэртэй шууд харилцах албан тушаалтанд арван жил тутам нэг жилийн үндсэн цалинтай тэнцэх хэмжээний мөнгөн урамшуулал олгох заалтын үйлчлэх хугацааг Төсвийн тухай хуулийн 6 дугаар зүйлийн 6.2.5 дахь хэсэгт заасны дагуу 2022 оны 01 дүгээр сарын 01-ний өдрөөс дагаж мөрдөхөөр саналын томьёоллыг бэлтгэлээ. 
Түүнчлэн Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.3-т зааснаар нэгдсэн хуралдааны анхны хэлэлцүүлгээр санал хурааж шийдвэрлэсэн боловч уг асуудлаар Байнгын хорооны хуралдаанд оролцсон гишүүдийн гуравны хоёроос доошгүй нь дахин санал хураалгах шаардлагатай гэж үзсэн орон нутгийн өмчийн музейн үзүүллэг, дэглэлтийг шинэчлэх төлөвлөгөөг аймаг, нийслэлийн Засаг даргын соёлын асуудал эрхэлсэн Засгийн газрын гишүүнтэй хамтран батлахаар байсныг Монгол Улсын Засаг захиргаа, нутаг дэвсгэрийн нэгжийн удирдлагын тухай хуулийн шинэчилсэн найруулгатай нийцүүлэн зөвшилцөн батлахаар саналын томьёоллыг бэлтгэлээ. 
Нэгдсэн хуралдааны анхны хэлэлцүүлгээр олонхын дэмжлэг авсан саналуудыг төсөлд нэмж тусган, төслийн агуулга, бодлого, зарчмыг алдагдуулахгүйгээр үг хэллэг, дэс дараалал, бүтцийн шинжтэй засварыг хийж, эцсийн хэлэлцүүлэгт бэлтгэсэн төсөл, Байнгын хорооны танилцуулга болон зарчмын зөрүүтэй саналын томьёоллыг Та бүхэнд түгээсэн болно. Хэлэлцэн шийдвэрлэж өгнө үү. 
Анхаарал тавьсанд баярлалаа. 
Ж.Мөнхбат: Б.Жаргалмаа гишүүндээ баярлалаа. Дэгийн тухай хуулийн 42.1.3-т заасны дагуу танилцуулгатай холбогдуулан асуулт асуух гишүүн байна уу? 
Ё.Баатарбилэг гишүүн, Г.Мөнхцэцэг гишүүнээр тасаллаа. Ё.Баатарбилэг гишүүн асууя.

Ё.Баатарбилэг: Байнгын хорооны гишүүдийнхээ өглөөний амрыг айлтгая. 
Тэгэхээр энэ Музейн хууль шинэ хууль байгаа. Өмнө нь Музейн эрх зүйн орчин дээр хуульчлан зохицуулдаггүй, дүрэм журмаар явдаг байсан. Маш чухал хууль гарч байгаа гэж үзэж байгаа. 
Нөгөө талаар Засгийн газраас авч хэрэгжүүлж байгаа ард иргэдээ соён гэгээрүүлэх аяны хүрээнд соёл урлагийн салбарыг дэмжиж, соёлын салбарт томоохон хөрөнгө оруулалтууд хийсэн. Ялангуяа музейн салбарт. Чингис хааны музей баригдаж дуусах шатандаа орж байна. Байгалийн түүхийн музей баригдана. 
Тэгэхээр энэ музейн эрх зүйн орчныг боловсронгуй болгохтой холбоотой энэ хууль бол тун чухал ач холбогдолтой хууль юм гэж ингэж үзэж байгаа юм л даа. 
Тэгээд энэ дээр сая эцсийн хэлэлцүүлэгт бэлдсэн ажлын хэсгийнхний танилцуулгыг сонслоо. Хоёр гурван зүйлийг тодруулаадахъя. 
Энэ музейг 16 насны хүүхдүүд үнэ төлбөргүй үзнэ гэж гэдэг бол туйлын зөв. 16 насны хүүхдүүд Монгол Улсын иргэн, Монгол Улсын харьяат байх нь зүйтэй гэдэг саналыг Байнгын хорооны гишүүд бас гаргаж дэмжсэн. Үүнийг эцсийн хэлэлцүүлэг дээр хасахаар орж ирсэн байх юм. Энэ ямар үндэслэлээр Монгол Улсын харьяат гэдгээс татгалзаж байгаа юм. Ажлын хэсгийнхэн. 
Хоёрдугаарт, хуулийн хэрэгжих хугацааг 2022 оны 01 сарын 01-нээс гэсэн байна. Зүгээр яг хууль хэрэгжиж эхлэх бүтэн жилийн хугацаа зайлшгүй шаардлагатай байгаа юу? Одоо энэ бэлтгэл ажлыг хангахтай холбоотой ямар асуудлаар хойш нь тавьж байгаа юм. Хуулийн хэрэгжих хугацааг. Ямар ямар бэлтгэлүүдийг хангах гэж байгаа юм. 
Одоо ингээд 7 сарын 01-нээс ч гэдэг юм уу, одоо ингээд хавар дулаараад сезон эхэлнэ шүү дээ. Музей үздэг. Гадна дотнынхон аялж жуулчилж ирдэг. 
Тэгэхээр уг нь эртхэн Музейн хуулиа хэрэгжүүлээд эхлэх боломж байхгүй байгаа юм уу гэдэг хоёр зүйл дээр тодруулга аваадахъя. 
Ж.Мөнхбат: Дэд ажлын хэсэг М.Батбаяр дэд сайд. 
М.Батбаяр: Та бүхэнд өдрийн мэнд хүргэе. Ё.Баатарбилэг гишүүний асуултад хариулъя. 
Нэгдүгээрт нь, Үндсэн хуулийн суурь зарчмыг бид ажлын хэсэг ярьсан. Яс үндэс, үндэс угсаагаар ялгахгүй, ялгаварлахгүй гэсэн ийм зарчим. 
Нөгөө талаасаа бид олон улсын нэгдэн орсон гэрээ конвенцуудад, түүх, соёлын дурсгал, соёлын өвийг ялгаварлалгүйгээр түгээх үүднээс гадаадын Монгол Улсын харьяат биш иргэдийг тусад нь ялгаварлахгүйгээр гэсэн үүднээс энэ заалтыг оруулсан. 
Хоёрдугаарт нь, 2022 оны 01 сарын 01-нээс гэдэг нь хуулийн үйлчлэх хугацаа биш, тухайлсан заалттай холбоотой асуудал дээр үүнийг оруулж ирсэн байгаа. 
Тэгэхээр энэ дээр Төсвийн тухай хуулийн төсвийн зарчим хэрэгжүүлэх энэ хэсэг дээр 6.2.5 дээр төсвийн жилийн дундуур орлого зарлагаа нэмэгдүүлэхтэй холбоотой энэ шийдвэр гарсан бол түүнийг дараагийн төсвийн жилээс хэрэгжүүлдэг байх гэдэг энэ үндэслэлээр 2022 оны 01 сараас гэсэн байгаа. Тэгээд үүнтэй холбоотойгоор зарим тооцоо судалгаа хийх ийм хэрэгцээ шаардлага үүсэж байгаа юм. Мөн дүрэм журмыг бий болгох ийм шаардлага байгаа юм. 
Ж.Мөнхбат: Дэд ажлын хэсгийн ахлагч, ажлын хэсгийн гишүүн М.Батбаяр дэд сайд хариулаа. С.Чулуун сайд хариу нэмж хариулах зүйл байна уу? 
Г.Мөнхцэцэг гишүүн. Гомпилдоогийн Мөнхцэцэг гишүүн асууя.

Г.Мөнхцэцэг: Та бүхний өглөөний амгаланг айлтгая. 
Монгол Улс түүхэндээ соёлд хамгийн том хөрөнгө оруулалт оруулсан цаг хугацаа, Засгийн газар бол энэ Засгийн газар байсан. Ялангуяа музей, музейн барилга. Тийм ээ. Номын сан гээд ингээд. Энэ том бүтээн байгуулалт, хөрөнгө оруулалтуудыг соёлын салбарт хийж байгаа, хийсэн. 
Тэгэхээр эндээ дагалдаад энэ Музейн хууль бол маш их эрчимтэй бөгөөд маш хурдтайгаар анх удаагаа хууль батлагдах гэж байгаа нь энэ. Тийм учраас бид нарийн ажиллаж зарим нэгэн зөрөөтэй зүйлүүдийг арилгах. Мөн дээрээс нь дагаж мөрдөх энэ журмыг тодорхой хэмжээгээр Музейн хуулиар баталгаажуулж өгч байгаа гэдгээрээ их ач холбогдол өгч ингэж ажилласан байх. Ажиллаж байгаа. Тийм. 
Тэгээд зарим нэг зүйлүүд. Би түрүүн асууя гэж бодож байсан. Яагаад 2022 оны 01 сараас болчхов оо гээд. Энэ хугацаан дээр ийм ойлголттой байгаа юм байна гэж ойлголт авлаа. 
Дээрээс нь 15.3 дээр Байнгын хороон дээр, түрүүчийн Байнгын хороон дээр эхний хэлэлцүүлэг дээр ярьж байгаад орхичихсон доо. Тэр нөгөө 10 жилийг 8 жил болгоё гээд. Тийм ээ. Бууруулах бололцоо байгаа юу гээд ярьж байсан. Энэ энэ чигээрээ ороод ирж байгаа юм байна. 8 болох бололцоо ер нь байгаагүй юм уу? Тийм. Энэ дээр ажлын хэсгийнхэн маань яаж харсан юм. Тийм ээ. 
Дээрээс нь тэр нөгөө нэг үг, үсэг зарим нэг юмнуудыг засъя гээд байсан. Энэ тэгэхээр ороод ирчихсэн байна уу? Яаж байна. Тэр дээр хэр өөрчлөлтүүдийг хийв. Ер нь нөгөө сая Их Хурлын чуулган дээр ч бас ярьсан шүү дээ. Зарим нэг гишүүдийн гаргасан саналуудыг тусаагүй байна. Энэ өөрчлөлтүүдээ хийгээд Байнгын хороогоор оруулж ирээрэй гэдэг ийм чиглэл өгч байсан. Энэ зүйлүүдээ хэр тусгасан. Хэдэн хувьтай өөрчилсөн бэ гэдгийг бас асуугаадахъя гэж ингэж бодож байна. 
Дээр нь нэмээд Чингис хааны музей маань одоо ер нь хэдийгээр дуусах гэж байгаа билээ? Тийм ээ. Энэ дээр манай ажлын хэсгийнхэн нэг, хоёр хариулт өгөөдөх үү. 
Ж.Мөнхбат: С.Чулуун сайд. 1 дүгээр микрофон.

С.Чулуун: Баярлалаа. Соёлын сайдын үүрэг гүйцэтгэгч С.Чулуун.

Тэгэхлээр Монгол Улсын Засгийн газар бол Их Хурал. Сүүлийн жилүүдэд Монгол Улсын соёлд онцгой хөрөнгө оруулалт хийж Монгол Улсын соёлын салбарт том сэргэлт болсон гэж үзэж байгаа. 
Тэгэхлээр би төгсгөлийнх нь асуултаас хариулаад явъя. Энэний нэг том бүтээн байгуулалт бол Чингис хаан, хаад, язгууртны музей. Чингис хаан хаад язгууртны музей баригдсанаар Монгол Улсын түүхэнд байгаагүй том хэмжээний музей. 
Дээрээс нь бүс нутаг, олон улсын түвшинд хүлээн зөвшөөрөгдсөн ийм музей болох юм. Тэгээд энэ музейн барилгын үйл ажиллагаа үндсэндээ 90 хувьтай. Дотоод засал чимэглэлийн ажиллагаа нь бас 70 орчим хувьтай. Үзүүллэг дэглэлтийн бэлтгэл ажил 50 орчим хувьтай явж байгаа. Нэлээд адармаатай олон асуудлууд байгаа. Ялангуяа үзүүлэг. Барилгын ажил бол яах вэ баригдаад дуусна. Үзүүллэг дэглэлт. Тэгээд тоног төхөөрөмж. Ингээд олон асуудлууд байгаа. 
Бид Ардын хувьсгалын 100 жилийн ойн өмнө ашиглалтад оруулна гэсэн төлөвлөгөөтэй явагдаж байгаа. Ийм төлөвлөгөөтэй хэд хэдэн ажлын хэсгүүд явагдаж байгаа. 
Музейн хууль түрүүнд М.Батбаяр сайд хэлсэн. Музейн хууль бол хууль дотор байгаа тэр заалт л 2022 оны 01 сарын 01-нээс гэсэн ийм шаардлага байгаа. 
10 жилийг 8 жил болгох бололцоо ер нь байсан. Өмнөх эхний хэлэлцүүлэг дээр 10 гэсэн санал хураагдаад ингээд явсан байгаа. Үүнийг М.Батбаяр сайд ажлын хэсгийнхэн нэмж тодруулах байх. 
Ерөнхий жишиг нь бол ингээд 10 жил ажилласан хүнийг 1 жилийн цалинтай тэнцүү олгоно гээд ингээд нарийн судалгаа үзэх юм бол жилд арваадхан л хүн байгаа юм. Тийм. 
Одоо энэ хүүхдэд нөхөн олговор олгоно гэдгийг бас судлаад үзэх юм бол одоо хувийн музей Монголд хэд байгаа билээ. Үйл ажиллагаа нь яаж явагдаж байгаа билээ гээд ингээд үзэх юм бол 10 хүрэхгүй сая төгрөг л болж байгаа юм. Тийм их одоо бас их зардал хөлсний хувьд их төсөвт ачаалал хүндрэхээргүй ийм зардал, хөлсний асуудал явагдаж байгаа. 

Музейн хууль бол бүхэлдээ Монгол Улсад үйл ажиллагаа явуулж байгаа музейн үйл ажиллагааг зохицуулахаас гадна музейн хөгжил дэвшилд том алхам болно. Ялангуяа том музейнүүдийн өмнө эрх зүйн орчин бүрдэнэ гэдэг бол бас том алхам. 
Тэгээд Байнгын хорооныхоо гишүүдэд энэ дашрамд баярлалаа гэж хэлье. Маш их бид бүхнийг дэмжиж ажиллаж энэ хуулийг богино хугацаанд эцсийн хэлэлцүүлэгт оруулахад бэлдэж байгаад баярлалаа. 
Ж.Мөнхбат: М.Батбаяр дэд сайд нэмж хариулъя.

М.Батбаяр: Г.Мөнхцэцэг гишүүний асуултад хариулъя. 
Нэгдүгээрт нь, Улсын Их Хурлаар төслийг оруулахад 10-аараа дэмжигдээд явсан байгаа. 
Хоёрдугаарт нь, энэ 10 жил гэдэг үечлэл бол бид нар бас Архивын тухай хуулийг ерөнхийд нь бас жишиг болгоод явсан байгаа. 
Тэгээд ажлын хэсэг яриад ингээд 10-аараа оруулж ирсэн байгаа. 
Ё.Баатарбилэг: Г.Мөнхцэцэг гишүүн тодруулъя. 
Г.Мөнхцэцэг: Бид нэг ийм л юм яриад л яваад байгаа юм л даа. 
Түрүүн нөгөө за миний бас нэг хоёр гаргаж байсан гол санаанууд бас энд ороогүй л байгаад энэ чигээрээ яваад л одоо ажлын хэсэг ингээд л батлуулах гээд явж байна л даа. 
Амьдрал дээр бүх юм бас ингээд яг энэ хууль дагаад явдаг тийм улс одоо бас ертөнцийн хууль зөрчилддөг зүйлүүд бас зөндөө байдаг шүү дээ. Жишээлбэл, одоо сая С.Чулуун сайд хэлж байна шүү дээ. Энд бол төсөв дээр хүндрэл учрахгүй гээд. Яг үнэндээ бол энэ соёл, урлагийн байгууллагад ажиллаж байгаа, музейд ажиллаж байгаа улсууд гэдэг чинь бол үндсэндээ хамгийн муу муухай юмыг хийдэг хэрнээсээ цалин хүртээмж нь ч тэр, тэтгэвэр тэтгэмж нь ч тэр, одоо ер нь хамрагдах хүрээ нь ч гэсэн ер нь их тийм бага л цалинтай байгаад байдаг шүү дээ. Тэгээд ирэхээр энэ нэг хоёрхон жилийн зөрүүн дээр бас хүний амьдрал ямар ч болоо билээ. Бас учир шалтгаан зөндөө байгаад байгаа байхгүй юу. 
Тэгэхээр энэ би яг одоо ингээд одоо дараад байгаа юм биш. Энэ чинь бас одоо манай энэ музейд ажиллаж байгаа хүмүүсээс ирээд байгаа санал байхгүй юу даа. Миний саналаасаа илүүгээр энэ музейд ажиллаж байгаа хүмүүсийн амьдрал дээр байгаа бодитой санал. Тэгэхээр энэ 8 жил гэдэг чинь хоёрхон жилийн хугацаанд юу ч болоо билээ. Яагаад үүнийг 8 болгочхож болохгүй байгаа юм бэ л гэж би яриад байгаа байхгүй юу. Тийм.

Ё.Баатарбилэг: Г.Мөнхцэцэг гишүүнд нэмэлт 1 минут. 
Г.Мөнхцэцэг: Тэр бас нэг гоо зүйн үнэт үзмэр гээд нэг ийм нэг нэр томьёо яваад байгаа юм. Энэ Соёлын өвийн хууль дээр бас байгаад байгаа гээд ингээд яриад байгаа юм. 
Тэгээд түрүүн байгаад байгаа юм гээд л бид одоо энэ нэг ийм үг хэллэгээ засахгүй ингээд л яваад байвал тэгээд л энэ чинь нөгөө нэг ёстой нөгөө матрын үлгэр гэдэг шиг ийм л үлгэрээр ингээд л яваад л байх гээд байгаа байхгүй юу. Бид тухайн үед бололцоо болсон үйл дээр нь засаж байх ёстой шүү дээ ер нь бол. Тийм. Тэгээд энэ юмнуудаа бас оруулж ирээгүй л ингээд л харагдаж л байна л даа. Тийм. 
Тэгээд энэ 8 гэдгийг нь 10 гээд л ингээд л яваад байгааг би ерөөсөө ойлгохгүй байгаад байгаа юм. Тийм.

Энэ хууль чинь ер нь бол хэрэглэгдэх газраа л хэрэглэгдэх ёстой болохоос биш зүгээр хэдэн дарга нь өрөөндөө хэрэглэх тухай хууль биш шүү дээ. Яг үндсэндээ бол тэр байгууллагын ажилчдад эрх зүйн орчныг бүрдүүлж өгөх ийм л хууль байх ёстой шүү дээ. Тэгээд энэ хугацааг бол одоо бас бодолцох ёстой байсан юм. 
Ж.Мөнхбат: Г.Мөнхцэцэг гишүүн саналууд гаргаж байна. 
Тэгэхээр саяын тэр 10 жилийг 8 жил болгохтой холбоотой асуудал дээр Улсын Их Хурлын даргын зүгээс гүйцээн боловсруулах чиглэл өгсөн учраас энэ дээр санал гаргах асуудал дэгийн дагуу нээлттэй байж болно. 
Гоо зүйн гэдэг асуудал дээр Их Хурлын даргын зүгээс гүйцээн боловсруулах чиглэл өгөгдөөгүй. Энэ асуудал дээр тайлбар хэлж болно. Санал гаргаж санал хураах боломжгүй. 
С.Чулуун сайд тайлбарлах юм уу? 1 дүгээр микрофон.

С.Чулуун: Би энэ дээр товчхон юу хэлье. Тэр нөгөө саяын нөхөн олговорт. 
Одоо бид нарын судалгаагаар бол 2022 онд нийт Монгол Улсын музейд 17 хүн л авах юм билээ. 2023 онд энэ шаардлагыг 1 хүн хангаж байгаа. 2024 онд 4 хүн хангаж байгаа юм. Ерөөсөө л цаашаа бол иймэрхүү л байдалтай л юм билээ. 
2022 онд орон нутгийн музейд 30 хүн, 2023 онд 3 хүн ингээд төрийн болон орон нутгийн 2 музей дээр статистик явж байгаа. 
Гоо зүйн гэдэг бол хэд хэдэн хууль дээр бас байгаа. Гэхдээ энэ манай өмнөх хуулиуд дээр оруулахдаа л гоо зүйн тухай оруулсан юм шиг байгаа юм. Энэ галерей эд нарыг оруулсан учраас энэ гоо зүйг л оруулсан байх л гэж. Дүрслэх урлагийн музей. Тийм. Энийг ч бас анхаарсан л даа. Тийм.

Ж.Мөнхбат: 5 номер. Даваа дарга хариулаадах. Тэр гоо зүй гэдэг юмыг. Гоо зүйн үнэ цэн бүхий үзмэр гэж байгаа юм. Тийм.

 Б.Даваацэрэн: Баярлалаа. Ер нь гоо зүйн ойлголт бол ихэвчлэн дүрслэх урлагийн бүтээлүүд дээр ихэвчлэн гарч ирдэг. Тухайн үзмэр, үзүүллэгт хадгалагдаж байгаа үнэ цэнэ хүний таашаалд хэрхэн яаж хүрч байна вэ гэдэг үүднээсээ хүний анхаарлыг татах, мэдлэгийг тэлэх ч гэдэг юм уу энэ талынх нь үүднээс оруулж ирж байгаа юм. 
Гоо зүйн гэдэг утга агуулга бол хууль зүйн нэр томьёонд нэлээд хэд хэд хэрэглэгдчихсэн ийм байгаа. Мөн дээр нь Соёлын тухай хуульд мөн яг энэ утгаараа ингээд хэрэглээд явах юм. 
Ер нь соёлын орон зайд гоо зүйн ойлголтыг бас төлөвшүүлж авах нь чухал юм гэдэг үүднээс бид энэ томьёоллыг оруулж ирж байгаа юм. Үнэ цэний тухай асуудал байгаа юм. 
Ж.Мөнхбат: Хуулийн төсөл дээр гоо зүйн үнэ цэнэ бүхий түүх соёлын дурсгалт, гоо зүйн үнэ цэн бүхий үзмэр гэж явж байгаа. Тийм ээ. Тэгэхээр энэ бол нөгөө сая хэллээ. Энэ дүрслэх урлаг, уран зураг, баримал гээд олон зүйл дээр бол энэ гоо зүйн асуудал бол бас хөндөгдөнө өө. Яруу найрагч ч гэсэн гоо зүйн асуудал байна шүү дээ. Г.Мөнхцэцэг гишүүн ээ. Тийм ээ. Тийм учраас бол ингэж тайлбарлаж болох байх гэж бодож байна. 
Ингээд Их Хурлын гишүүд, Байнгын хорооны гишүүд асуулт асууж хариулт авч дууслаа. 
П.Анужин гишүүн. П.Анужин гишүүн асууя.

П.Анужин: Баярлалаа. Би нэг зүйлийг асууж тодруулж, бас нэг санал хэлэх гэсэн юм. 
Музейн тухай хууль орж ирж байгаа нь бол маш чухал хууль. Тэгээд энэ хуулийн хүрээнд хамгийн чухал асуудал нь музейн үзмэрүүдийн хамгаалалтын асуудал гэж бодож байгаа. 
Тэгээд үндэсний статистикийн тоон мэдээллээс үзэх юм бол 2016 онд 281 мянга 107 ширхэг үзмэр байсан бол 2019 онд 244 мянга 918 үзмэр бүртгэгдсэн буюу товчхондоо гурван жилийн дотор 36 мянган үзмэр алга болсон байгаа юм. 
Тэгэхээр энэ үзмэр алга болоход, сүйдэхэд, хамгаалалтын горим зөрчих асуудалд музейн удирдлага хийгээд ажилтнуудын хариуцлага ер нь энэ хуульд хэрхэн туссан байгаа вэ? Энэ хууль батлагдсанаар бүртгэл, хамгаалалт ямар түвшинд сайжрах вэ гэдгийг би нэн түрүүнд асуухыг хүсэж байна. 
Ж.Мөнхбат: П.Анужин гишүүний асуултад хариулъя. Б.Даваацэрэн үү. Хэд вэ? 5 дугаар микрофон.

Б.Даваацэрэн: Баярлалаа. П.Анужин гишүүний асуултад хариулъя. 
Хууль батлагдсанаар музейн сан хөмрөгт хадгалагдаж байгаа эд зүйлсийн хадгалалт хамгаалалтын байдал бол сайжирна гэдэг ойлголттой байж болно. Яагаад гэхээр Музейн хуулийг дагалдаад стандарт хэм хэмжээнүүдийг тогтоогоод өгчхөж байгаа. Барилга, байгууламжийн болон орчны. Дээрээс нь сан амрагийн тухайлсан стандартыг нарийвчилж тогтоож өгч байгаа. 
Таны тэр 2016, 2019 онд авсан тоон мэдээллүүдээс 36 мянган үзмэр дутсан гэдэг асуудал байхгүй. Зарим нэг балансын үнэлгээтэй холбоотойгоор тоо ширхэг, буруу зөрүү тавьсан ийм хариуцлагагүй тоонууд гарсан байгаа. Үүнийг бид эмхэлж цэгцлээд тоог нь бариулахаар ажиллаж байгаа юм. 
Ж.Мөнхбат: П.Анужин гишүүн тодруулъя. Нэмэлт 1 минут. 
П.Анужин: Тэгэхээр Үндэсний статистикийн тоон мэдээлэл 36 мянган үзмэр дутсан гэдэг дээр ийм одоо хол зөрүүтэй мэдээлэл Үндэсний статистикийн газар нь мэдээлээд байж байдаг гэдгийг Та сая хэллээ. Тийм үү. Ийм асуудал байж болдог юм уу? 3 мянга биш шүү дээ. 2 мянга биш ээ шүү дээ. Улсын хэмжээнд үзмэрийн сан хөмрөгөөс 36 мянган үзмэр байхгүй болсон гэдэг статистик мэдээлчхээд байхад энэ одоо ийм юм байхгүй гэдэг энэ яг ямар учиртай юм бэ? Энэ мэдээллээ тодорхой болгоорой гэдгийг хэлье. 
Дараа нь би санал хэлэх гэсэн юм. Яах вэ ингээд дагалдах хуулиуд гараад бид үзмэрээ мэдээж хамгаална гэж хэлж байна. Энэ бол ажил үйл болохгүй шүү дээ. Энэ хуулиар хэрхэн сайжрах вэ гэдэг дээр та огт хариулт өгсөнгүй. 
Тийм учраас би бас санал хэлэхийг хүсэж байгаа юм. Энэ шинээр гарч байгаа хуулийн 6.1-т мэдээллийн сан бүрдүүлэх гэж орсон. Би ямар саналтай байгаа юм бэ гэхээр музейн сан хөмрөгүүдийн нэгдсэн цахим сан бий болгож байж бид энэ музейн үзмэрүүдийг.../минут дуусав/

Ж.Мөнхбат: Дахиад 1 минут тодруулъя. 
П.Анужин: Тэгэхээр музейн сан хөмрөг үзмэрүүдийн нэгдсэн цахим сан байгуулах тухай энэ шинэ хуульдаа тусгавал яасан юм бэ. 
6.1.2-т мэдээллийн сан бүрдүүлэх тухай л орсон байгаа. Хэрэв бид ийм сан хөмрөгийн нэгдсэн цахим сантай болчих юм бол энэ зүй бус хоригдлуудаас бид цаасан дээрээ, мөн нэгдсэн цахимаараа тулгаад энэ музейн сан хөмрөгийн зүй бус хоригдлуудаас сэргийлж чадах юм биш үү. 
Ер нь Монгол Улсад чинь яам, Тамгын газрууд дээр нэгдсэн цахим сан байгуулсан сайн туршлагууд байгаа шүү дээ. Тэгэхээр энэ талаар би хуульд тусгах нь зүйтэй гэсэн байр суурьтай байна. Музейн сан хөмрөгийг хамгаалах үүднээс. Үүнийгээ оруулж болох билүү, яах билээ. 
Ж.Мөнхбат: П.Анужин гишүүний ярьж байгаа асуудал дээр. Бид бүхэн бол өнөөдөр энэ Монгол Улсад түүхэндээ анх удаа Музей хуулийг баталж. Ингээд Музей хуультай улс болж байгаа. 
Тэгээд энэ бол бас том дэвшил гэж ойлгож байгаа. Энэ одоо бас анх удаагаа сүүлийн хорь, гучаад жилийн хугацаанд бие даасан Соёлын яам байгуулагдаж Музейн хуультай болж байна. Соёлын өвийн тухай хууль, Кино урлагийг дэмжих тухай хуультай анх удаагаа болж. Энэ нь өмнөх Засгийн газрын үед манай Байнгын хорооны гишүүн Ё.Баатарбилэг гишүүн Боловсрол, соёл, шинжлэх ухаан, спортын байнгын хорооны сайдаар ажиллаж, манай Б.Баярсайхан гишүүн Төрийн нарийн бичгийн даргаар ажиллаж байсан. Энэ үед өргөн барьж ингэж эхлүүлсэн ийм ажлууд ингээд өнөөдөр бас явж байгаа гэдгийг онцолж хэлье. 
Тэгээд сая П.Анужин гишүүний яриад байгаа зүйл бол энд байгаа шүү. Энэ хуульд. Зөвхөн музейн сан хөмрөг, соёлын үнэт зүйлийг цуглуулах гэдэг нэг тусгай бүр нэг бүлэг заалт байгаа. 
Дараа нь музейн сан хөмрөгөөс үзмэр хасах гэдэг нэг бүлэг заалт байгаа. 
Музейн аюулгүй байдал гээд яг энэ хамгаалалттай, хадгалалттай холбоотой бүтэн бүлэг ийм заалтууд бол энэ хууль дээр бол тусаж орсон гэдгийг одоо бас хэлье гэж бодож байна. 
Гишүүдийн ярьж байгаа зүйлийг цаашдаа манай Соёлын яамныхан, ажлын хэсгүүд анхааралдаа авч ажиллаарай гэдгийг бас энэ дашрамд хэлье. 
Ингээд Байнгын хорооны гишүүд үг хэлж, асуулт асууж дууслаа. Хариулт авч. Одоо санал хураалт явуулна. Ажлын хэсгээс гаргасан саналын дагуу санал хураалт явуулна. 
Нэгдүгээрт, Төслийн 9 дүгээр зүйлийн 9.1 дэх хэсгийн “Монгол Улсын харьяат” гэснийг хасах гэсэн ийм. Үг авч болно. Ё.Баатарбилэг гишүүн, С.Чинзориг гишүүн. Ё.Баатарбилэг гишүүнд өгье. Б.Баярсайхан гишүүнээр тасаллаа. 
Ё.Баатарбилэг: Баярлалаа. Энэ өмнөх анхны хэлэлцүүлэг дээр санал гаргаад “Монгол Улсын харьяат” гэж тодотгож оруулж ирсэн юм л даа. 
Тэгэхээр үүнийг хасах гэж оруулж ирсэн байна. “Монгол Улсын харьяат” гэж оруулснаар Үндсэн хуулийн үндсэн концепц алдагдах юм бол байхгүй. Энэ бол Монгол Улсын газар нутаг дээр Монгол Улсын иргэд шашин шүтлэг, нас хүйс, ингээд ямар нэгэн байдлаар ялгаварлан гадуурхахгүй гэсэн үндсэн том концепц явж байгаа юм. Тэрний хүрээнд бол болно. Монгол Улсын харьяат 16-н нас хүртэлх хүүхдүүдийг л музей үзэхэд нь үнэ төлбөргүй үйлчлэх асуудал яригдаж байгаа шүү дээ. 
Тэгэхээр үүнийгээ хасах гэж оруулж ирж байгааг бол би дэмжихгүй байна. Тэгээд энэ зарчмын зөрүүтэй саналын томьёолол оруулж ирж байгаа юм. Тэгэхээр үүнийг “Монгол Улсын харьяат” гэдгийг нь үлдээх нь зүйтэй гэсэн ийм байр суурьтай байна. Тэгээд Байнгын хорооны гишүүд үүнийг анхааралдаа авна биз дээ. Баярлалаа.

Ж.Мөнхбат: С.Чинзориг гишүүн. С.Чинзориг гишүүн маань Музейн тухай хуулийн асуудлаар үг хэлнэ. 
С.Чинзориг: Та яагаад байна. Гоо зүй яриулах гээд байна уу? 
Энэ Монгол Улсын харьяат гэдгийг хасаж боломгүй байгаа юм. Би бол энүүгээр явуулъя гэсэн саналтай байна. Монгол Улсын харьяат гэдэг нь байж л байг л дээ. 
Монгол Улсын харьяат гэдэг чинь авчихлаар тэгээд одоо гадна дотноос ирж байгаа хүүхдүүд цөөхөн л байх. Музей үздэг хүүхдүүд. Гэхдээ тэр бүгд чинь тэгээд л үнэ төлбөргүй л үйлчлүүлнэ гэсэн үг болно. 
Хоёрдугаарт, хүүхдийн мөнгө олгохдоо ч гэсэн Монгол Улсынхаа харьяат гэсэн хүүхдэдээ л олгодог шүү дээ. Миний тоо үнэн бол 5 мянга орчим хүүхэд байдаг юм. Монгол Улсын харьяат болоогүй. Эцэг, эх нь аль нэг нь гадаад улсын харьяат нөгөө Монгол Улсын харьяат биш. Авдаггүй. Нөгөө Гадаад иргэн харьяатын газраас түр оршин суух зөвшөөрөл аваад UD registr-тэй гээд 5 мянга гаруй хүүхэд байдаг шүү дээ. 
Тэр хүүхдүүд ч гэсэн Монгол Улсын харьяат биш гээд нөгөө хүүхдийн мөнгө олохгүй л яваад л байгаа юм л даа. Тэгэхээр энэ чинь нэлээн өргөжнө. Тийм учраас Монгол Улсынхаа харьяат гэдгээрээ л явах нь зүйтэй гэсэн саналтай байна. Ё.Баатарбилэг гишүүнтэй санал нэг байгаа юм. Үүнийг хасаж болохгүй. 
Ж.Мөнхбат: С.Чинзориг гишүүндээ баярлалаа. Б.Баярсайхан гишүүн.

Б.Баярсайхан: Баярлалаа. Тэгээд би бас Ё.Баатарбилэг гишүүн. Сая С.Чинзориг гишүүн бас дэмжээд хэллээ. Дэмжиж байна. 
Тэгээд би протоколд тэмдэглэж болдог юм уу, үгүй юу. Энэ төрийн болон орон нутгийн өмчийн музей нь олон нийтийн зөвлөлтэй байж болно гэдэг дээр яах вэ санал хураасан. Өмнөх Байнгын хорооны хурлаар. Тэгээд миний гаргасан санал унасан байгаа. Би энэ дээр дахиад бас тэмдэглэж болоод үлддэг бол “олон нийтийн зөвлөлтэй байна” гэсэн ийм саналыг гаргасан. Өнөөдөр ч гэсэн хэвээрээ байгаа. Үүнийгээ тэмдэглүүлж болдог бол тэмдэглүүлье. 
Тэгээд яах вэ аливаа хууль дээр тухайн салбарт ажиллаж байсан хүмүүсийн, ажиллаж байгаа хүмүүсийн зүрх сэтгэл илүү их шингэх ёстой. Г.Мөнхцэцэг гишүүний яриад байгаа саналуудыг хэлээд байхад нь энэ дээр засаж оруулж ирээгүй байна. Хэвээрээ оруулж ирж байна гэдэг нь бас л хийж байгаа хууль дээрээ сэтгэлгүй ажиллаад байна уу даа. Байнгын хорооны гишүүд, Улсын Их Хурлын гишүүд нь илүү анхаараад байхад ажлын хэсэг нь бас төдийлөн анхаарч өгч чадаагүй юм болов уу даа гэсэн бас нэг ийм сэтгэгдэл төрж байна. 
Одоо тэгээд нэгэнт ингээд эцсийн хэлэлцүүлэгтээ явж байгаа болохоор юм алга. Би тэр “олон нийтийн зөвлөлтэй байна”. Тэр захирал билетийн үнэ тогтоох уу, тогтоохгүй юу гээд л ер нь нэлээн хэд хэдэн санал дэвшүүлсэн. Тэгээд одоо ажлын хэсэг өөрчлөгдөж байгаа юм байна. Өөрчлөгдөх юм байна. 
Тэгээд энэ хэлж байсан саналууд маань эргээд үнэ цэнтэй саналууд байсан юм болов уу гэж би бодож байна. Баярлалаа. 
Ж.Мөнхбат: Гишүүд зарчмын зөрүүтэй саналтай холбогдуулж үг хэллээ. 
Ингээд санал хураалт явуулъя. Энэ 9 дүгээр зүйлийн 9.1 дэх Монгол Улсын харьяат гэснийг нь хасна гэдэг энэ заалт бол манай гишүүд мэдэж байгаа байх. Тийм ээ. 18 нас хүртэлх Монгол Улсын харьяат иргэн хүүхдүүдийг үнэ төлбөргүйгээр музей үзүүлнэ гэсэн ийм заалт байгаа. Санаа агуулга нь. Эндээс энэ Монгол Улсын харьяат гэдгийг хасъя гэсэн ийм санал ажлын хэсгээс оруулж ирж байгаа юм байна. 
Ингээд ажлын хэсгээс оруулж ирсэн саналын томьёоллоор санал хураая. Төслийн 9 дүгээр зүйлийн 9.1 дэх хэсгийн  “Монгол Улсын харьяат” гэснийг хасах. Дэмжье гэсэн саналын томьёоллоор санал хураалт явуулъя. Санал хураалт. 
Санал хураалтад 14 гишүүн оролцож, 4 гишүүн дэмжиж, 10 гишүүн татгалзаж, 28.6 хувийн саналаар санал дэмжигдсэнгүй. Өөрөөр хэлэх юм бол эхнийхээ одоо нөгөө “Монгол Улсын харьяат” гэдэг нь энэ заалтдаа хэвээр үлдэж байна гэсэн үг. 
Хоёр. Төсөлд доор дурдсан агуулгатай 20 дугаар зүйл нэмэх:

“20 дугаар зүйл. Хууль хүчин төгөлдөр болох.

20.1.Энэ хуулийн 9 дүгээр зүйлийн 9.4 дэх хэсэг болон 15 дугаар зүйлийн 15.3 дахь хэсгийг 2022 оны 01 дүгээр сарын 01-ний өдрөөс эхлэн дагаж мөрдөнө гэсэн ажлын хэсгийн санал байна. Үүгээр санал хураалт явуулна. Тэгэхээр энэ бол. Үг авах юм уу? С.Чинзориг гишүүн, Г.Мөнхцэцэг гишүүнээр тасаллаа. Г.Мөнхцэцэг гишүүн.

С.Чинзориг: Үүнийг С.Чулуун сайд аа, 2022 он гэж хойшлуулах хэрэг байгаа юм уу, үгүй юм уу. Та нар бол 2022 оны 01 сарын 01-нээс хэрэгжчих юм болбол энэ хууль хэрэгжиж эхэлснээс хойш, 2022 оноос эхлээд 10 жил ажилласан хүн 2022 оноос эхлээд нөгөө тэтгэмжээ нэг сар жилийнх нь цалин, тэтгэмжээ авна гэж ойлгоод ийм хойшлоод байна. Тийм үү? Би бол өөрөө ойлголттой байгаа. 
Би бол 2021 оны 01 сарын 01-нээс энэ нь хэрэгждэгээрээ хэрэгжээд яваг. Энэ хууль чинь хэрэгжсэнээсээ хойш та нар яаж ойлгож байна? Би бол хууль хэрэгжсэнээсээ хойш 10 жилийн дараа л энэ хүн чинь энэ тэтгэмж авах эрх нь нээгдэнэ шүү гэж би ойлгож байгаа шүү. Та нар болохлоор энэ хууль хэрэгжээд өмнө нь 10 жил болчихсон хүн ирэх оноос 01 сард нэг жилийнхээ тэтгэмжийг авна гэж ойлгоод байна. Наадах чинь ойлголтын их зөрүү байна. Би бол тэгж ойлгож байгаа шүү. Ер нь хууль тэгж үйлчилдэг шүү дээ. 
Одоо энэ хууль чинь ингээд батлагдсанаасаа хойш 10 жилийн дараа л наадах чинь тэр нөгөө нэг жилийнхээ тэтгэмжийг авах эрх нь нээгдэнэ. Та нар болохлоор 2022 оноос урагш нь тоглоод 10 жил ажилласан хүн тэтгэмжээ авна гээд хуулиа төсөвт тусгана гэж хойшлуулж байна. Би бол өөр ойлголттой байгаа. 
Тэгэхээр хэрвээ ойлголт нэг байвал үүнийг одоо 2021 оны 01 сарын 01-нээсээ хэрэгжээд, тэгээд энэ хууль чинь 10 жилийн дараа л наад хүн чинь тэтгэмж авах эрх нь нээгдэнэ шүү. Би бол тэгж ойлгож байгаа шүү. Та нар бол ойлголт зөрүү өөр байна. Хууль бол тэгж л үйлчилдэг шүү дээ. Тэр ойлголтоо нэгдэх л хэрэгтэй л гэж би ойлгож байна даа. 
Ж.Мөнхбат: Г.Мөнхцэцэг гишүүн. Нэг асуудлаар санал тавих учраас нэг мөсөн хариулна. 
Г.Мөнхцэцэг: Би бас С.Чинзориг гишүүнтэй санал нэг байгаад байгаа юм. 
Энэ 2022 оны 01 сарын 01-нээс хэрэгжих биш харин 2021 оны 01 сарын 01-нээс хэрэгжвэл зохимж нь байгаад байгаа юм. Энэ цаг хугацаа тэр тоо 10 жилийг 8 жил болгох, 2022 оныг 2021 он болгох энэ тэр бол бүгдээрээ энэ салбарын хэрэгжилт, тэр тусмаа тэр тэтгэвэр, тэтгэмжтэй холбоотойгоор. Энэ ажиллагсдын тэтгэвэр, тэтгэмжтэй холбоотойгоор ийм заалтууд ороод байгаа учраас ингээд яриад байгаа юм л даа. 
Тэгэхээр сая С.Чинзориг гишүүний хэлснийг дагаж мөрдөх нь бас зөв болов уу. Тэрэнтэй санал нэг байгаад байгаа юм. Энэ дээр ийм санал хэлье гэж ингэж бодсон юм. 
Тэгээд энэ дээр Байнгын хорооны дарга аа. Та бас жаахан анхаарч, ер нь ажил хэрэгч саналуудыг нь зөвшөөрсөн, дэмжлэг тал дээр бас нэг санал, үг хэлээч гэж бодож байна. 
Ер нь тэгээд гоо сайхан, гоо зүй гээд л энэ чинь бас үг хөөхөөр үхэр хөө гэж ер нь бас бодох л ёстой асуудлууд байгаад байгаа байхгүй юу. Ер нь тэгээд яруу найраг шиг хуульч гэж байхгүй, хууль шиг яруу найрагч бүр ч байхгүй. Тийм учраас үүнийгээ жаахан маазрахгүйгээр энэ дээр ач холбогдол өгч хараач ээ гээд. Үг, үсэг, томьёогоо хараач гэж би хүсэж байна. 
Ж.Мөнхбат: Баярлалаа. Г.Мөнхцэцэг гишүүнд хэлэхэд ийм байна. 
Энэ гоо зүй гэдэг асуудал бол музейн сан хөрөнгийг бүрдүүлэхэд соёлын, дурсгалын гээд олон зүйлүүд байгаа. Гоо зүйн гэдэг асуудлууд орж ирж байгаа. Энэ бол уран зурагтай, уран барималтай холбоотой ойлголт. 
Дүрслэх урлагийн музей гэж байна. Уран зургийн галерей гэж байна. Дэлхий дээр үүнийг чинь гоо зүйн асуудалд авч үзнэ. Дэлхий нийтээрээ хэрэглэгдээд ирсэн ийм хуулийн хэллэг, зарчим, ойлголт. Үүнийг бид  өнөөдөр Байнгын хороон дээрээ дэлхий даяараа дагаж мөрдөж байгаа зүйлийг манай Байнгын хороо үүнийг өөрчилж болохгүй. 
Тийм учраас бид Музейн хууль хэлэлцэж энэ асуудлыг ярьж байгаа бол дэлхийн олон улсын жишиг чиг баримжаагаар явах нь зөв гэж ингэж ойлгож байгаа шүү. Түүнээс энд ямар ч маазралт юм уу, үг үсгийн ямар нэгэн сонголтын асуудал байхгүй гэдгийг хэлье. Ё.Баатарбилэг гишүүн.

Ё.Баатарбилэг: Энэ хууль хүчин төгөлдөр болох хугацааны тэр 15.3-ыг л яриад байна л даа. Энэ музейн үзмэртэй шууд харьцдаг албан тушаалтанд арван жил тутам нэг хичээлийн үндсэн цалинтай тэнцэх хэмжээний тэтгэмж олгодог. Энэ тоо тодорхой салбаруудад ажилласан жилээр нь тооцож нэмэгдэл, урамшуулал, тэтгэмж олгодог салбарын хуулиуд байдаг. 
Тэгэхээр энэ бол манай Соёлын яамны нөхдийн ярьж ярьж байгаагаар 2022 оны 01 сарын 01-нээс дагаж мөрдөнө гэж байгаа нь бас төсөвтэй холбоотой юм байна. Зайлшгүй л асуудал болчхож байгаа юм байна л даа. 
Үнэхээр 2021 онд төсөвт нь тодорхой яг энэ заалтыг хэрэгжүүлэх төсөв суугаагүй бол ингэхээс өөр арга байхгүй. Тэгэхдээ энэ дээр С.Чинзориг гишүүний хэлж байгаа тэр одоо батлагдсанаас хойш арван жил гэж бол тийм юм бол байхгүй. Энэ Музейн хууль батлагдлаа. Ирэх жилээс 2021 онд арван жил хүртэл ажилласан хүн нь хэд байгаа юм. Тэгээд л тэр нь аваад явах ёстой. Тэгэхгүй бол энэнээс хойш арван жил гэх юм бол энэ заалт утгаа алдана л даа. 
Тэгэхээр тэгж ойлгож байгаа шүү гэдгийг би өөрийнхөө ойлголтыг хэлээд байна. Энэ дээр зүгээр ажлын хэсэг яг одоо миний хэлж байгаа энэ ойлголт байна уу, ямар байна гэдгийг нэг хэлж өгөх боломж байгаа билүү, юу билээ. Дэгээрээ. 

Ж.Мөнхбат: С.Чулуун сайд хариулъя. Гурван гишүүн гурвуулаа нэг зүйлийн асуулт сууж байна шүү дээ. 
С.Чулуун: Баярлалаа. Тийм. Яг Ё.Баатарбилэг гишүүний хэлсэнтэй адил төсвийн хуулийн 6.2.5-ыг баримталж байгаа юм. 
Төсвийн жилийн дундуур орлого бууруулах, зарлага нэмэгдүүлэх үр дагавартай бодлогын аливаа шийдвэр гаргасан бол түүнийг дараагийн төсвийн жилээс хэрэгжүүлдэг байхаар гэсэн энэ л юугаар явагдаад байгаа.

Тэгээд ажилласан жилийг тоолох хугацаа бол хууль батлагдсан өдрөөс л тоологдоод явна. 2021 оноосоо л тооцогдоод явна гэсэн ийм байдалтай байгаа. 
Тэгэхлээр 2022 оны төсөв дээр суулгаад тэндээсээ олгоно. Боломжтой боломжтой. Тийм.

Ж.Мөнхбат: Тийм ээ тийм. Гишүүд асуулт асууж, санал хэлж, хариулт авч дууслаа. 
Б.Жаргалмаа гишүүн. Б.Жаргалмаа гишүүнээр тасалсан шүү. Одоо санал хураалт явуулна. 
Б.Жаргалмаа: Нэг тайлбар хэлчихье. Энэ 20.1 буюу 20 дугаар зүйл нэмэгдэж байгаа зүйл, заалт дээр 9 дүгээр зүйлийн 9.4 дэх хэсэг болон 15 дугаар зүйлийн 15.3 дахь хэсэг гээд энэ хоёр зүйл, заалт байгаа. Энэ нь саяын арван жилийн тэтгэмж. Нөгөөтээгүүр нөгөө 16 хүртэлх насны хүүхэд болох нөхөн олговрын асуудалд ингээд хоёр зүйл, заалт байгаа шүү гэдгийг бас тодотгоод хэлчихье.

Ж.Мөнхбат: Гишүүд ээ. Сая Улсын Их Хурлын нэгдсэн чуулганаар хэлэлцэж байх явцад Улсын Их Хурлын даргын зүгээс одоо бид нарын энэ ярьж байгаа 9.4 болон 15.3 дахь хэсгүүдээр гүйцээн боловсруулах чиглэл өгөгдсөн. 
Яагаад гүйцээн боловсруулах чиглэл өгчихсөн бэ гэхээр энэ өргөн баригдсан хуулийн төсөл дээрээ энэ заалтууд байгаагүй. Зарчмын зөрүүтэй саналаар энэ ажлын хэсэг, гишүүдээс гаргасан саналын дагуу энэ заалтууд нэмэгдэж орж ирж байгаа. 
Тэгэхээр бид хуралдааны дэгийн тухай хуулийн 36.5 дахь хэсэгт байж байгаа. Хуулийн төслийг баталснаар улсын төсвийн орлогын хэмжээ буурах, зарлагын хэмжээ нэмэгдэхээр байвал энэ тухай Засгийн газрын саналыг заавал сонсоно гэсэн нэг ийм заалт байгаа. 
Тэгэхээр бид энэ асуудал дээр анхаарал тавихгүйгээр цаашаа явбал дэг зөрчсөн хэрэгт орно. Үүнийг Улсын Их Хурлын дарга өөрөө анхааруулсан. 
Хоёрдугаарт, сая тэр С.Чулуун сайдын яриад байгаа тэр төсвийн 6.2.5 байгаа. Төсвийн жилийн дундуур орлого бууруулах, зарлага нэмэгдүүлэх үр дагавартай бодлогын аливаа шийдвэр гаргасан бол түүнийг дараагийн төсвийн жилээс хэрэгжүүлдэг байна гээд Төсвийн хууль дээр заагаад өгчихсөн. 
Бид үүнийг хуультайгаа хамт ингээд ердийн журмаар хууль хэрэгжинэ гээд баталсан ч энэ хэрэгжих боломжгүй. Яагаад гэхээр энэ мөнгө 2021 оны улсын төсөв дээр суугаагүй. Тийм учраас үүнийг 2022 оны 01 сарын 01-нээс мөрдөхөөс өөр аргагүй болж байгаа. Үүнийг хэрэгжүүлэхийн тулд тэр олгох мөнгө төгрөгийг нь ирэх жилийн буюу 2022 оны улсын төсөв дээр тавьж баталж байж. Энэ дээр Засгийн газар өөрсдөө мэдээд Төсвийн хууль оруулж ирэхдээ саналаа хэлж, ингэж мөнгийг нь тавьж баталж байж энэ хуулийн заалт хэрэгжих ийм зүйл байгаа юм. 
Тийм учраас энэ хоёр хуулийн заалт энэ хуулийн Улсын Их Хурлын дэгийн тухай хуулийн болон Төсвийн тухай хуулийн тодорхой хуулийн заалтуудаар 2022 онд хэрэгжихээр ингэж энэ хоёр заалт орж ирж байгаа юм шүү гэдгийг бас гишүүддээ хэлье гэж бодож байна. 
Ингээд санал хураалт явуулъя. Санал хураалт.

20.1.энэ хуулийн 9 дүгээр зүйлийн 9.4 дэх хэсэг болон 15 дугаар зүйлийн 15.3 дахь хэсгийг 2022 оны 01 дүгээр сарын 01-ний өдрөөс эхлэн дагаж мөрдөнө. 
Санал гаргасан ажлын хэсэг. Санал хураалт. Дэмжье гэсэн саналын томьёоллоор. Дэмжье.

Санал хураалтад 14 гишүүн оролцож, 10 гишүүн дэмжиж, 71.4 хувийн саналаар санал дэмжигдлээ. 
Байнгын хорооны хурлын протокол дээр албан ёсоор Улсын Их Хурлын дэгийн тухай хуулийн 36.5, Төсвийн тухай хуулийн 6.2.5 дахь түрүүн уншсан заалтуудыг үндэслэн Байнгын хороо энэхүү шийдвэрийг гаргасан гэдгийг албан ёсоор тэмдэглүүлж байна. 
Хоёр. Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.3 дахь заалтын дагуу хураалгах санал.

1.Төслийн 8 дугаар зүйлийн 8.3 дахь хэсгийн “хамтран” гэснийг “зөвшилцөн” гэж өөрчлөх. Санал гаргасан ажлын хэсэг. 
Тэгэхээр энэ бас Улсын Их Хурлын даргаас өгсөн гүйцээн боловсруулах чиглэл хэдийгээр байхгүй ч гэсэн Засаг захиргаа, нутаг дэвсгэр, түүний удирдлагын тухай хуулийн шинэчилсэн найруулгад нийцүүлж музейн захирал эзэн тухайн музейнхээ төлөвлөгөөг батлуулна. 6 жил тутамд батлуулна. Тэрийг тухайн шатныхаа, аймгийнхаа, нийслэлийнхээ Засаг даргатай “хамтарна” гэснийг “зөвшилцсөн” гэж ингэж өөрчлөхөөр санал оруулж ирж байгаа юм. 
Тэгэхээр гуравны хоёроор энэ санал эхлээд дэмжигдэх ёстой л болчхоод байгаа юм даа. Ийм санал ажлын хэсгээс оруулж ирсэн байна. 
Тэгэхээр энэ бол нөгөө Засаг захиргаа, нутаг дэвсгэрийн нэгжийн тухай хуульд шинээр батлагдсан нэмэлт, өөрчлөлтөд нийцүүлж ингэж орж ирж байна гэж Та бүхэн маань ойлгоорой. Ингээд ажлын хэсгийн оруулж ирсэн саналын дагуу санал хураалт явуулъя. Дэмжье гэдэг саналын томьёоллоор. Санал хураалт.

Санал хураалтад 14 гишүүн оролцож, 12 гишүүн зөвшөөрч, 85.7 хувийн саналаар санал дэмжигдлээ. 
Гуравны хоёроор санал дэмжигдэх шийдвэр гарсан учраас санал хураалтыг дэмжих энэ санал хураалтаа хураана.

Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.3 дахь заалтын дагуу санал хураалгах санал байна. 
Төслийн 8 дугаар зүйлийн 8.3 дахь хэсгийн “хамтран” гэснийг “зөвшилцөн” гэж өөрчлөх. Санал гаргасан Ажлын хэсэг. Санал хураалт.

Санал хураалтад 14 гишүүн оролцож, 9 гишүүн дэмжиж, 64.3 хувийн саналаар санал дэмжигдлээ. 
Ажлын хэсгээс ирүүлсэн саналаар санал хурааж дууслаа. 
Байнгын хорооны гишүүний гаргасан санал байгаа. Гомпилдоогийн Мөнхцэцэг гишүүн. 
Төслийн 15 дугаар зүйлийн 15.3 дахь хэсгийн “арав” гэснийг “найм” гэж өөрчлөх. 
Санал гаргасан Улсын Их Хурлын гишүүн Гомпилдоогийн Мөнхцэцэг. Г.Мөнхцэцэг гишүүн саналаа тайлбарлах уу? Түрүүн хэлсэн гэж байна. Энэ бол нөгөө музей ажилтанд арван жил тутамд нэг сая бид нарын яриад байгаа урамшуулал олгоно гэсэн энэ заалтыг найм болгож өөрчилье гэсэн санал байгаа. 
Ингээд Г.Мөнхцэцэг гишүүний гаргасан саналын дагуу дэмжье гэсэн томьёоллоор санал хураалт явуулъя. Санал хураалт. 
Санал хураалтад 14 гишүүн оролцож, 8 гишүүн дэмжиж, 57.1 хувийн саналаар санал дэмжигдлээ. 
Ингээд өнөөдрийн нэгдүгээр хэлэлцүүлэх асуудал дуусаж байна. 
Бусад асуудлын хүрээнд хэлэлцэх нэг асуудал байгаа. Ажлын хэсэгт баярлалаа. 
Засгийн газраас өргөн мэдүүлсэн музейн тухай хуулийн төсөл болон хамт өргөн мэдүүлсэн хуулийн төслүүдийг Байнгын хорооны болон нэгдсэн чуулганы хэлэлцүүлэгт бэлтгэх үүрэг бүхий ажлын хэсгийг манай Ч.Ундрам гишүүн ахалж ажиллаж байсан. 
Ч.Ундрам гишүүн маань тодорхой хүндэтгэл шалтгааны улмаас ажлын хэсгийг ахлан ажиллах боломжгүй тул хүсэлтээ өгсөн байж байгаа. Энэ хүсэлтийн дагуу Ч.Ундрам гишүүнийг Музейн хуулийн ажлын хэсгийн ахлагчаас буцаан татаж, оронд нь Х.Ганхуяг гишүүнийг ажлын хэсгийн ахлагчаар томилъё гэсэн энэ асуудлыг бүгдээрээ хэлэлцэхээр болж байна. 
Х.Ганхуяг гишүүн бүрэлдэхүүнд байгаа. Ч.Ундармаа гишүүн өөрөө нэрээ татсан учраас ажлын хэсгийн ахлагчаар Х.Ганхуяг гишүүнийг томилж байна. Өнөөдрийн Байнгын хорооны хуралдаанаар хэлэлцэх асуудал дууслаа. Гишүүдэд баярлалаа.
Дууны бичлэгээс буулгасан:
ХУРАЛДААНЫ ТЭМДЭГЛЭЛ 
ХӨТЛӨХ АЛБАНЫ 
ШИНЖЭЭЧ

